
ош пиширтиришган. Негаки, аҳолининг асосий тирикчилиги 
лалмидан бўлган. Шу боис ана йўл тутишга мажбур бўлишган. 
Узилган хамирни қозонга ташлаётганда «бисмиллоҳир 
раҳмонир роҳийм, илоҳим, ёмғирларимиз кўп ёғсин, сувимиз 
сероб бўлсин, деҳқончилигимиз мўл бўлсин» каби сўзларни 
айтиб, тилак билдиришади. Ушбу маросим гувоҳининг 
сўзларига қараганда, 2009 йили узма ош тайёрлаш маросими 
ўтказилгандан кейин кўп ўтмай Деҳқонободда тинмай жала 
ёққан экан1.

Бойсун тоғи ғарбидаги Мачай қишлоғида ёмғир чақиришнинг 
яна бир қизиқ усули мавжуд бўлиб, у «кал боғлаш» деб аталади. 
Кал боғлаш – узун ипни олиб, қишлоқдаги калларнинг ишини 
айтиб, тугун қилиб боғлашган. Бир қанча тугундан иборат 
«тизма» нам жойга кўмиб қўйилган. Ёмғир ёғиб безор қилганда 
тугунлар олиниб, ўчоқ тагига кўмилган2.

BUXORO VOHASI AHOLISI IJTIMOIY HAYOTIDA 
OILAVIY MAROSIMLARNING AHAMIYATI: TA’QIQLAR 

VA OLQISHLAR

Nafiddinova Xosiyat Ravshanovna,
Buxoro davlat universiteti

Tarix fanlari boʻyicha falsafa doktori(PhD)

Insoniyat hayotida uchraydigan marosim va an’analarni turli 
ta’qiqlarsiz tasavvur qilib boʻlmaydi. Ilmiy adabiyotlarda bu 
tushuncha “tabu” nomi bilan yuritiladi. “Tabu” polinezcha soʻz 
boʻlib, lugʻaviy jihatdan “ta” - ajratmoq, “bu” – butunlay, ya’ni 
butunlay ajratilgan ma’nosini bildiradi. Xalqaro miqyosda olib 
qaraydigan boʻlsak, termin sifatida “ma’n etilgan” ma’nosida 
ishlatilib, ya’ni oʻzbek tilidagi ta’qiq bilan sinonim sanaladi. Demak, 

1 Дала ёзувлари, Термиз шаҳри, 2021 йил апрель.
2 Дала ёзувлари, Бойсун тумани, Мачай қишлоғи, 2021 йил май.

biz Buxoro vohasidagi nikoh marosimlarida ham ana shunday bir 
qator ta’qiqlarga duch kelamiz. Masalan, vohada toʻy kuni kelin 
nikoh koʻylagiga toʻgʻnagʻich qadashi mumkin emas. Shuningdek, 
nikoh oʻqilayotgan paytda eshik, sandiq va boshqa narsalarga qulf 
solinishi mumkin emas. Mana shunday omillarning barchasi baxtning 
bogʻlanishi yoki omadsizlikka ishora sifatida qabul qilingan.

Qolaversa, kelin va kuyovga nikoh sarposini kiydiruvchi kishilar 
bilan ham bogʻliq ta’qiqlarni hayotda koʻplab uchratamiz. Kelin 
kuyovga baxt kiyimini farzandsiz yoki ikki-uch turmush koʻrgan 
kishi kiydirishi mumkin emas. Aks holda, nikohlanuvchilarning 
taqdiri ham shunday boʻlishi mumkin. Hatto tor tortish marosimida 
dorni ham beva ayol urishi ta’qiqlangan.

Vohada toʻy kuni kechasi yoqilgan sham, mash’ala, gulxan suv 
sepib yoki puflab oʻchirilmasligiga ham alohida e’tibor berilgan. 
Bunga sabab koʻzlangan maqsad kelin-kuyovning baxti ham shu 
olovdek yorqin va ravshan boʻlishiga ishora qilinadi.

Voha aholisi orasida nikoh toʻylarida ranglar bilan bogʻliq qator 
tabular ham mavjud boʻlib, kelin va kuyov qora libos kiyishi mumkin 
boʻlmagan. Hatto chimildiq dasturxoni ham qora boʻlmasligi kerak 
boʻlgan. Chunki qora bu baxtsizlik ramzi hisoblangan. Baxt ramzi 
sifatida oq rang tushuniladi. Shuning uchun shu rangdagi kiyimlar, 
sarpolar, noz-ne’matlar soni koʻp boʻlgan. 

Kelin-kuyovga atalgan dasturxonga noz-ne’matlar ham toq 
qoʻyilmaydi. Umuman butun toʻy davomida barcha narsalarning juft 
boʻlishiga alohida ahamiyat berishgan.

Yangi kelinning qoʻliga ilk bor achchiq narsa berish ma’n 
qilinadi, aksincha kelinning qoʻliga birinchi boʻlib xoʻjalikda unga 
atab soʻyilgan qoʻchqorning dumbasi toʻgʻrashga berilgan. Bu bilan 
kelinning qoʻli doim yogʻli-barakali boʻlishini tilashadi. Bundan 
koʻzlangan maqsad esa kelin- kuyovning qoʻsha-pir, ayolband 
boʻlishidir.

Dafn marosimlarida ham xuddi shunday ta’qiqlar mavjud. 
Bulardan birinchisi, vafot etgan shaxs to yuvilmaguncha uning 
yoniga Qur’on oʻqilmaydi. Chunki islom dinining muqaddas kitobini 

faqat pok tahoratli holda va pok joyda oʻqishga ruxsat etilgan. 
Mayyit esa to yuvilmaguncha nopok hisoblanadi. Shuningdek 
inson vafot etishi bilan nikoh buzilishi sababli, ayol kishini oʻz eri 
yuvishi ham mumkin emas. Murdani yuvish va unga qabr qazish 
ishlarini bajaruvchi xizmatchilarning qilgan mehnatlari evaziga haq 
talab qilishi ham islom dini an’anlariga koʻra taqiqlangan. Buning 
sababi bu kabi amallar savobli sanalib, uning haqini yaratuvchining 
oʻzi beradi deb hisoblashgan [1.]. Lekin, afsuski bugungi kunda 
bu tamoyilga deyarli amal qilinmaydi. Chunki bugungi kunda bu 
xizmat turlarining hammasi pullik hisoblanadi.

Shu bilan bir qatorda, dafn marosimlarini toʻylardan farqli 
ravishda shom namozidan keyin oʻtkazilmaydi. Marhumni koʻmish 
uchun qabr boshiga ayollarning chiqishi ham ta’qilangan. Bunga 
ayollarning hissiyotga beriluvchanligi, haddan tashqari koʻp oh voh 
qilib, boshqalarga noqulaylik tugʻdirishi mumkinligi sabab qilib 
koʻrsatiladi.

Voha aholisi marosimlarini olqishlarsiz tasavvur qila olmaymiz. 
Ana shu olqishlarga misol sifatida Buxoroning fotiha toʻylariga 
xos boʻlgan muxammasxonlik jarayoni hisoblanadi. Muxammas 
soʻzi arabchadan olingan boʻlib, oʻzbek tiliga beshlik deb tarjima 
qilinadi. U koʻproq sharq she’riyatiga xos boʻlib, qofiyalanish tartibiga 
koʻra tuzilgan she’rdir. Muxammasning har bir bandi besh misradan 
iborat. Muxammas koʻp hollarda shoirlar uchun fikr-kechinmalarini 
chuqurroq ifodalash, boshqa shoirlar bilan musobaqalashish, 
bahslashuv vositasi boʻlgan [2.]. Muxammaslarning doira usuli 
davomli va murakkab hisoblanadi. Bugungi Buxoro vohasi 
toʻylariga ham aynan shu usul xosdir. Odatda toʻy davom etayotgan 
vaqtda ayol xonanda davra oʻrtasiga muxammasxonlikni boshlaydi. 
Xonandaning yoniga kelgan har bir ayol va juvonning goʻzalligi, 
koʻrkamligi, alohida xususiyatlari, tutgan mavqeiga qarab unga 
she’riy tarzda ijobiy ta’rif beriladi. Muxammaslar koʻpincha vohaga 
xos boʻlgan tojik tilida aytilgan. Shunday muxammaslardan misol 
keltirsak:

  Adar daroet man nigohaton kunam
  Andisha ba chashmai siyoi shumo kunam.
  Yak mol nadoram zakotaton kunam
  Yak joni aziz doram dashmo qurbon kunam.
Bu muxammasning ma’nosiga toʻxtalib oʻtsak:
Eshikdan kirsangiz sizga termulaman
Qora koʻzingizdan andisha qilaman.
Molim yoʻqki, sizga zakot qilsam
Bir aziz jonim bor. Sizga qurbon qilay.
Yana bir boshqa muxammas:
  Duxtar doram chil roʻza
  Kasro binat gureza
  Duxtari xushroʻyi xushboʻyiman, 
  Biyo shin da roʻbaroʻyiman 
  Modar rozi az korat
Padar rozi az korat
Az dilaki begʻuborat[3.].
Ma’nosi:
  Qirq kunlik qizim bor
Kishilar koʻrsa qochadi,
Chiroyli, xushboʻy qizim kelib qarshimga oʻtir
Ona rozi ishingdan,
Ota rozi ishingdan
Begʻubor qalbingdan.

Muxammasxonlik tugagandan keyin, yana xursandchilik 
davom etgan. Muxammasxonlikda shuningdek, qarsakdan ham 
foydalanganlar. Qarsak oʻzi musiqiy asbob boʻlmasa ham, uni koʻp 
marosimlarda ishlatganlar. Uni ishlatishni bilganlarni “qarsakbozlar” 
deb atashgan. U odatda toʻrtta boʻlib, ikkita qoʻlda ikkitadan qilib kuy 
yaratilgan. Hattoki bu kuyga raqsga tushadigan maxsus oʻyinchilar 
ham boʻlgan[4,B.106]. Marosim soʻngida yoshi katta momolardan 
biri dasturxonga duoi fotiha qilingan.

Xulosa qiladigan boʻlsak, marosimlarda odatiy duch keladigan 

holatlardan biri bu turli xildagi ta’qiqlardir. Ta’qiqlar odatda insonni 
yomonliklardan qaytaruvchi, jamiyatda qabul qilingan meyoriy 
qoidalarni tartibga soluvchi vosita hisoblanadi. Marosimlarda 
duch keladigan ta’qiqlar ham koʻp hollarda ezgulik maqsadlarini 
koʻzlaydi. 

Vohada oʻtkaziladigan marosimlarni kuy qoʻshiq, olqishlarsiz 
tasavvur qilib boʻlmaydi. Barcha xalqlarda boʻlgani kabi, Buxoro 
vohasi aholisining marosimlari ham koʻplab, olqishlar, muxammaslar 
bilan qiziqarli oʻtadi. Ular xalqning donoligi va zakovatining yorqin 
namunasi sanaladi.

Foydalanilgan adabiyotlar:

1. Dala yozuvlari. Buxoro viloyati, Buxoro tumani. 2021 yil.
2. https://qomus.info/encyclopedia/cat-m/muxammas-uz/
3. Dala yozuvlari. Buxoro viloyati, Buxoro shahri. 2019 yil 

dekabr.
4. Шишов А. Таджики. –Tашкент: 1910. –164 с.

SURXON VOHASI HUNARMANDLARINING TAOMLAR 
BILAN BOGʻLIQ UDUMLARI VA TARIXIY TAHLILLARI

Mamarajabov Gʻayrat Abdulxakimovich, 

Annotatsiya. Hunarmandlar tomonidan tayyorlagan supradan 
tashqari xamirli taomlar tayyorlashda qoʻllaniladigan anjomlardan 
oʻqlov, elak, rapida, engcha va kosovlar bilan ham bogʻliq bir qator 
irim-sirimlar mavjud. Vohadagi hunarmandlar qozonning halolligiga 
va toza tutilishiga katta ahamiyat berilgan chunki ularning rizqi-
roʻzini qozonsiz tasavvur qilib boʻlmagan. Voha hunarmandlari 
oilasiga oid kundalik turmushida mis va choʻyan qozonlar ishlatilgan.

